
BERA, 15 April (Bernama) -- Barisan Nasional (BN) Bera yakin kerusi Dewan Undangan
Negeri (DUN) Triang di bawah kawasan Parlimen Bera akan dapat dirampas semula
daripada DAP pada pilihan raya umum akan datang.

Anggota Parlimen Bera yang juga Pengerusi BN Bera, Datuk Seri Ismail Sabri Yaacob
berkata keyakinan itu berdasarkan sokongan rakyat di kawasan DUN tersebut yang dilihat
semakin memihak kepada BN sejak kebelakangan ini.

BN Bera juga yakin dapat mempertahankan DUN Guai dan Kemayan, katanya ketika
berucap pada perjumpaan dengan lebih 1,000 petugas Jalinan Rakyat Umno Bahagian Bera,
di sini.

Ismail Sabri yang juga Menteri Perdagangan Dalam Negeri, Koperasi dan Kepenggunaan,
berkata secara keseluruhan pengundi di kawasan Parlimen Bera, terutamanya masyarakat
Felda dan Orang Asli memberi sokongan penuh kepada Umno dan BN.

"Rakyat di kawasan Bera kini sudahpun mengetahui peranan serta pembangunan yang
dilaksanakan BN, malah segala janji-janji yang ditabur pembangkang adalah bohong
semata-mata," katanya.

